
TARDE – JUVE STABIA = 1 A 2 (A CCI  LEVE ‘U SIVE E A CCI PIGGHJE ‘A
CUCCAGNE)
 L'ha mann't Aldo "Diecipalazzine"
domenica 31 agosto 2008
Ultimo aggiornamento lunedì 01 settembre 2008

      Cè scurescimièndeeeee! Osce, 'u cambe achiùse ca paréve 'nu cambe...sande, 'a radiocronache suse 'a na radia
sdreuse ca se pigghje a pizzéche e a muezzèche, 'u radiocroniste ca facéve scennè 'u latte alle scenucchje ('a
bonanéme de Giuanne Sebastìe jè sempre 'u megghje) e mò 'a televisione Blu Strazze m'attocche ca se vede fa ca mò stè
ind'a 'n acquarje e addò  &lsquo;nquadravéne sèmbre lu Presidende sparamazze ca tenìme ca nemmànghe ce stàmme o
Grande Fratello. Menumàle ca stave 'u granne Giuanne Carriére ca ne capisce qualcheccose de pallòne.   
  Mo v'hagghja fa ridére... tand&rsquo; anne fa stave ind'a 'n'uffice e stè spettave de parlà cu 'nu cristiane ca nonge
sapéve ca eve propie Giuanne Carriere... allore s'aprì 'a porte e tuccave a mmè de trasè... quanne 'a porte s'aprije, je
sendéve sùle 'a voce ma nonge 'u vedéve... e siccome l'avéve sembre e ssule sendùte a radije, chiamìve 'u segretarje
e dicìve: Scuse ma ce stè 'a partite osce? E 'mbéce eve propje jidde in carne e ossere... ehehehe! Beh sciame nnanze!
'U Tarde nuèstre arrepezzate ha fatte &lsquo;nu bèlle prime tiembe, ha segnàte DIONIGI cu 'nu regòre, ha pigghjàte 'na
travèrse cu PASTORE... a proposite de PASTORE, l'arbetre se chiamave PECORELLI e fesckave... a crapàre... ehehehe.
Po 'a JUVE SCABBIE s'ha mangiate 'nu regòre ma ha pareggiàte cu 'na bella punizione di RADI. O seconde tiembe 'u
Tarde ha accumenzate bbuéne e s'ha mangiate 'nu pare de gol... menumale ca 'u cameramen(ghje) ognettànde lassave
lu Presidende e 'nquadrave 'na bella bionda 'nzìste ca stave azzettate tosta tosta, ca ce no o suènne me ne stè scève.
Apprìsse 'a Giuanne Carriére stave 'n'otre cronìste ca decéve sembre: Voglio dire, voglio dire... e no ddiceeeeeeeeeee e
te manìsceeeee? E allore hagghje geràte a Studio Certo ca stave Giuanne Sebastìe live (live, none ca s'adda llevà ma.. dal
vivo... eheheh) ca quanne 'u direttore d'a televisione a spicciàve de dicére le poesije ca dìce sembre (mammma
mammaaaaaa ce chiumme) a facéve 'na mezza telecronache ascunnùte ascunnùte. O novandeséme ha segnàte niènde
de méne ca  PELUSO  &lsquo;nu Tarandìne ca scioche ind'a squadre avversarie e accussì honne benedètte le
palme&hellip; ce peccate!  

